
 كاكا جبار او دوه بادشاهان
 

د چهلستون د سیمې یوه طایفه د ))سنګ تراشان(( )تیږه توږونكي( په نامه یادېږي. د دوى پلرونو د چهلستون د غره 
جوړولې او د ماڼیو د جوړولو لپاره یې په مختلفو اندازو مكعبي تیږې توږلې. دوى  ډبرې توږلې، د ژرندې تیږې یې 

دارالامان او د ارګ د    ،د ماڼیو او د كتارو د سینګار لپاره ډولي تیږې هم جوړولې. له دغو تیږو څخه د چهلستون
او د پل ارتل په جوړولو كې كار اخیستل شوى دى. د امیر امان الله خان په سلطنت كې له دارالامانه تر چهلستونه   ماڼیو 

كه هغو   پورې د اورګاډي پټلۍ غځېدلې وه. توږل شوې تیږې به په اورګاډي كې بارېدلې او دارالامان ته وړل كېدلې.
تیږو ته ځیر شو چې د چهلستون سنګ تراشانو توږلې دي؛ نو دې ته به حیران شو، چې څنګه یې په دومره دقت  

  دازه. هغه هم په داسې حال كې چې د كار عصري اوزار یې هم نه لرل.توږلې دي، ټولې په یوه ان
 

كاكا جبار سنګ تراش و. د چهلستون اوسېدونكى انجنیر عبدالحق غیاث د هغه له خولې څو په زړه پورې كیسې  
   . اورېدلې دي

 

 لومړۍ كيسه: 
 

  كاكا جبار یو چارك مستې له كټوې سره وخوړې
چهلستون د كلي په منځ كې تېرېده. چا ورته د شرط وهلو وویل. شرط داسې و، چې كه دى یو چارك  كاكا جبار د  

مستې له كټوې سره وخوري، پیسې به وګټي. كاكا جبار د مستو په خوړلو پیل كوي. كرار كرار د كټوې د خولې  
هم هماغومره وړه كۍ كېږي.  څنډې ماتوي، میده كوي یې او له مستو سره یې ګډوي. څومره چې مستې كمېږي كټوه  

په دې توګه جبار شرط ګټي. دى چې كور ته ځي مور یې پوښتنه كوي، چې څه شى دې خوړلي چې داسې ډډ شوى  
  یې؟

 

جبار ورته د كټوې كیسه كوي. مور یې زېړ غوړي اوبه كوي او ده ته یې وركوي. غوړي د هغه كولمې پاكوي، ټول 
   خوړلي شیان یې له كولمو څخه وباسي، په دې توګه څه تاوان ورته نه رسېږي.

 

 : دويمه كيسه
 

د ارتل پل هم هماغه انجنیر جوړ .  ارتل هغه جرمن انجینیر و، چې دارالامان او تاج بېګ ماڼۍ یې جوړې كړې دي
چهلستونه په  كاكا جبار له  .  كړى دى. امان الله خان د ارتل د خدمتونو په بدل كې دغه پل )ارتل( د ده په نامه كړ

كچرو باندې درې درې دانې تیږې بارولې او د ارتل پله ته یې وړلې. یوه ورځ یې دوې كچرې په مخه كړې وې. د  
ارتل پله ته چې ورسېده، د كچرې له سره یې پاسنۍ تیږه په غېږ كې واخیسته، چې كښته یې كړي. د دې تیږو له  

. له شا څخه چا ورباندې غږ وكړ: زویه پام كوه چې ځان  غټوالي څخه سړى انګېرلى شي، چې څومره به درنې وي
  ژوبل نه كړې.

 

    ځه ورځه، ته خپل كار كوه. كاكا جبار بې له دې چې شا ته وګوري، وویل:
   چې تیږه یې پر ځمكه كېښوده، شا ته یې وكتل. كه ګوري چې امان الله خان دى.

 جبار ته تېر مستبد شاهان وریاد وو؛ نو له ځان سره یې وویل: جباره اشنا لكه چې ولاړې. 
 

خو امان الله خان جیب ته لاس وكړ، د سرو زرو درې روپۍ یې راوایستې، د كاكا جبار په لاس كې یې كېښودې او  
  شاباسي یې ورته وركړه.

 : درېيمه كيسه
 

  اعلیحضرت مېلمه یې.  كاكا جبار د ارګ د ترمیم لپاره تیږې وړي. یوه ورځ د دربار كسان ورته وایي: غرمې ته د 
هغوى جبار د ډوډۍ خونې ته بیایي. د اوږده مېز بر سر ته نادرشاه ناست وي. د مېز د دواړو خواوو پر چوكیو 

بادشاه ته مخامخ چوكۍ رسېږي. ټول كسان په خورا   ،وزیران او نور غټان كېني. كاكا جبار ته د مېز په بل سر كې
نزاكت لږه لږه ډوډۍ خوري؛ خو جبار چې وږى دى، یوه غوري د ځان خوا ته وركشوي. په څو شخوندو غوري  
تشوي. نوكران ورته بله غوري مخې ته ږدي. دى دا بله غوري هم پاكوي. جبار تر سترګو لاندې ګوري چې نادرشاه 

دى بیا له ځان سره وایي: اوس خو خبره خرابه شوه؛ نو له مرګه مخكې .  ښې ده، د ده سیل كويخپله كاچوغه پرې ای
ادشاه نوكرانو ته وایي چې نوره ډوډۍ هم ورته راوړي. جبار چې درېیمه غوري تماموي، خوله  ځان ښه موړ كړه. ب

    او لاس پاكوي، وایي: پاچا صاحب! تخت و بخت دې برقراره وي.
   نادرشاه ده ته وایي: افرین زویه، ډوډۍ تا ونه خوړه. كار وخوړه.

   همداسې خوراك به كوي. ،بیا درباریانو ته ګوري او وایي: هرڅوك چې كار وكړي
   .د نادر شاه مطلب به دا و چې وزیران یې كار نه كوي

 

اوس كه ښاغلى كرزى له همداسې پېښې سره مخ شي؛ نو نه پوهېږم چې څه به ووایي؟ د ده وزیران به په كار كې 
  څنګه وي؟

